
УДК: 396.11:364.27 

 

БОШҚАРУВ ТИЗИМИДА ФАОЛИЯТ КЎРСАТАЁТГАН РАҲБАР 

ХОТИН-ҚИЗЛАРНИНГ ШАХСИЙ ВА ИЖТИМОИЙ  

ПСИХОЛОГИК СИФАТЛАРИ 

 

ЛИЧНОСТНЫЕ И СОЦИАЛЬНО-ПСИХОЛОГИЧЕСКИЕ 

КАЧЕСТВА ЖЕНЩИН, ЗАНИМАЮЩИХСЯ УПРАВЛЕНЧЕНСКОЙ 

ДЕЯТЕЛЬНОСТЬЮ 

 

P AND SOCIO-PSYCHOLOGICAL PROPERTIES OF THE WOMEN 

WHO ARE BEINO ACTIVE ON THE FIELD OF DISCRETION AND 

MANAGEMENT 

 

Сатвалдиев А.А. (АндМИ катта ўқитувчи)                  

 

Ушбу мақолада хотин-қизларнинг иқтисодиётнинг реал секторидаги 

иштироки, уларнинг хизмат лавозимларида эгаллашга бўлган иштиёқи 

ҳақидаги социологик сўровлар натижаларинг таҳлиллари келтирилган.  

Калитли сўзлар: миллий иқтисодиёт, меҳнат қилиш ҳуқуқлари, 

педагогика, ижтимоий фикр, жамоатчилик, социологик сўров, 

тадбиркорлик. 

 

В статье рассмотрено участие женщин и девушек в реальном секторе 

экономике, приведен анализ результатов социального опроса о стремлении к 

продвижению по служебной лестнице. 

Ключевые слова: национальная экономика, право на работу, педагогика, 

социальное мнение, общественность, социальный опрос, 

предпринимательство. 

 

The article presents the participation of women and girls in the real sector of 

the economy and analysis of the results of a social survey on the desire to promote 

them in official positions. 

Keywords: national economy, rights to work, pedagogy, social opinion, public, 

social survey, entrepreneurship. 

 

Ўзбекистонда мустақиллик йилларида хотин-қизлар бандлиги масаласига 

алоҳида эътибор қаратиб келинмоқда. Хотин-қизларнинг 45 фоизидан зиёди 

бугун миллий иқтисодиётимизнинг турли тармоқларида фаолият юритиб 

келмоқдалар. Уларнинг ишлаш, меҳнат қилишлари учун барча шарт-

шароитлар мавжуд ва меҳнат қилиш ҳуқуқлари қонунларимиз орқали 

кафолатлангандир. Иқтисодиётнинг реал секторида фаолият юритаётган 



Махсус сон                                              ПЕДАГОГИКА                                      2019 

 
 

207 
 

мутахассис кадрлар, илмий ходимларнинг 38 фоизини ҳам хотин-қизлар 

ташкил этади. Уларнинг орасида академиклар, фан докторлари, 

профессорлар, фан номзодлари, катта ва етакчи илмий ходимлар  сони ҳам 

йилдан йилда ортиб бормоқда. Раҳбарлар орасида илмий ва маориф 

соҳаларида етакчилик қилаётганлар миқдори ҳам ортиб бормоқдаки, бугун  

кунга келиб олий ўқув юртларида 20 дан зиёд проректорлари, 34 нафар 

деканлар, салкам 400 яқин кафедра мудирлари аёллардир.    

Раҳбар кадрлар тайёрлашда олий ўқув юртларининг улуши сезиларлидир, 

шу боис ҳам қизларни олий маълумотли қилиб тарбиялаш, уларни 

бакалавриат ҳамда магистратура босқичидан кейин ҳам илмий изланишлар 

олиб боришга йўналтириш ўз самарасини бермоқда. Агар педагогика олий 

ўқув юртлари талабаларининг 65 фоизи қизларни ташкил этса, бу рақам 

бошқа ижтимоий ихтисосликлар олий ўқув юртларида 56 фоизни ташкил 

этади. Бу рақамлар уларнинг келгусида турли соҳаларда ўзларини етакчи ва 

раҳбар қилиб намоён этишлари учун муҳим омил ҳисобланади.  

 Ўзбекистонлик хотин-қизларнинг иқтисодиётнинг реал секторидаги 

иштироки ва уларнинг хизмат лавозимларида кўтарилишларига нисбатан 

муносабатларини ўрганиш учун 2000 йилларнинг бошида Республика 

“Ижтимоий фикр” жамоатчилик маркази томонидан социологик сўровнома 

ўтказилган. Унда 18 ёшдан 55 ёшгача бўлган хотин-қизлар иштирок этишган. 

Биз маълумотлар орасида хотин-қизларнинг тадбиркорлик фаолияти ҳамда 

раҳбарликка, хизмат лавозимларига, ўсишига муносабатларига алоқадор 

рақамларни алоҳида ўрганилди. Маълум бўлишича, иштирокчиларнинг 45,4 

фоизи хусусий тадбиркорлик билан шуғулланиш истагини билдирганлар. 

Ушбу фаолият турини ўзларига маъқул деганларнинг ҳаммаси ҳам келажакда 

раҳбар бўлишни истамайди, яъни, хизмат пиллапоясида ўсишга нисбатан 

ижобий муносабат фақат ўша аёлларнинг 47,9 фоизи жавобларида қайд 

этилган. Айниқса, бу борада шаҳарлик ва қишлоқ аёллари фикрларида бироз 

ўзига хослик бор: шаҳарликларнинг 52,1 фоизи ва қишлоқ аёлларининг 44,2 

фоизигина тадбиркор бўлган билан юксак лавозимларда кейинчалик 

ишлашни ўйламайдилар. Бу ўринда репондент хотин-қизларнинг ёш 

хусусиятлари ҳам муайян даражада роль ўйнадимикан, деган саволга шундай 

жавоб олиндики, масалан, 20-24 ёшлар оралиғидаги хотин-қизларнинг салкам 

58 фоизи раҳбарликни тасаввур қилса, 24-29 ёшлиларнинг фикри ҳам деярли 

уларга яқин–59,7%, лекин ҳали турмушга чиқмаган хотин-қизларнинг 61 

фоизи келажакда мансабга чиқишни орзу қилади. Демак, ҳали оила 

ташвишлари бошида тушмаган қизларда раҳбарликка интилиш, 

оилаларникига нисбатан кучлироқ намоён бўлади. 

Профессионал мақомининг ўсишини хоҳлаган хотин-қизларнинг 

маълумоти даражасига эътибор берсак, бевосита тадбиркорликни бошлаган 

хотин-қизларнинг 60 фоизи, соғлиқни сақлаш соҳасидагиларнинг 66 фоизи ва 

хозирда ўрта бўғинда у ёки бу раҳбарлик ишларида машғулларнинг 70,6 

фоизи карьерага интилади. Лекин ушбу танловдагиларнинг 41,9 фоизи 

хизмат лавозимида кўтарилишга тўсиқлик қилувчи омиллар мавжудлигини 

эътироф этганлар. Биз ушбу холатларнинг  хотин-қизлардаги иқтисодий 

мустақилликка интилишлари билан боғлиқмикан, деган масала билан 

боғлаганимизда, сўровда қатнашган хотин-қизларнинг 68,2 фоизи замонавий 

аёл иқтисодий жиҳатдан мустақил бўлиши керак, деган фикрни маъқуллайди. 

Фақат 24,4 фоизгина хотин-қизлар бундай мустақилликни шарт эмас, деб 

ҳисоблайди, 7,4 фоизи эса бу борада ҳеч қандай фикрга эга эмас. Бу масалада 

ҳам шаҳарлик хотин-қизлар қишлоқ аёлларидан бироз янгича фикрга эга, 

яъни, респондентларнинг шаҳарда яшайдиганлари (71,6%) қишлоқда 

яшайдиган дугоналарига нисбатан (65,1%) хотин-қизлар учун иқтисодий 

мустақиллик шарт, деб ўйлайдилар. Лекин аслида ҳаётда бундай эмаслигини 

эътироф этганлар, чунки сўралганларнинг 39,2 фоизигина айни пайтда 

ўзларини иқтисодий жиҳатдан мустақил, деб баҳолаганлар, 53,7 фоизи эса 

бунинг аксини эътироф этган, 7,1 фоизнинг ушбу масалада ўз қараши йўқ.  

Юқоридаги маълумотларни таҳлил қилган холда айни пайтда бевосита 

хотин-қизлар ҳаракатига фаол киришган, ўз хизмат лавозимлари нуқтаи 

назаридан хотин-қизларнинг оила ва жамиятдаги нуфузларини оширишга 

мутасадди бўлган хотин-қизлар қўмиталари раислари, бир вақтнинг ўзида ўз 

туман ва шаҳарларида хокимларнинг ўринбосарлари лавозимида ишлаётган 

раҳбар аёллар ўртасида психологик текширув ўтказилди. Бунда  асосий 

эътиборни айни дамда лавозимда ўтиришига ижтимоий психологик омил 

сифатида хизмат қилган шахс хусусиятларининг нечоғли намоён бўлишига 

алоҳида эътибор қаратилди.  

Дастлабки  текширувда 48 нафар синалувчи хотин-қизлар иштирок этди. 

Уларнинг ёшлари 35 дан 60 гачабўлиб, ўртача ёшлари 45-50 ни ташкил этди. 

Уларнинг маълумоти таҳлил этилганда, аксариятининг маълумоти 

ижтимоий-гуманитар, аниқроғи педагогик эканлиги аён бўлди.    

 “Ҳозирги хизмат мавқеингизнинг мўътадил бўлишига ишончингиз 

борми?” деб берган саволимизга респондентларнинг 30 фоизигина бундан 

ишонч борлигини таъкидлашди. 28,4 фоиз респондентларлар шу мавқени 

ушлаб қолишга интилаётганликларини, бошқаришга ўтиш истаги йўқлигини 

эътироф этдилар. Демак, респондент аёлларнинг кўпчилиги айни пайтдаги 

мавқеларидан мамнун ва уни сақлаш ва бундан ҳам юқори лавозимларга 

чиқиш истагидалар. Ижтимоий психологик сўровномадаги “Янги, нотаниш, 

кутилмаган вазиятларни бошдан кечиришга муносабатингиз?” деб берган 

саволга респондентларнинг ҳар учтасидан биттаси бундай вазиятларни 

ёқтирмасликларини, умумэътироф этилган нормалар ва ўхшаш вазиятларни 

ёқтиришларини қайд этдилар. Бу бизнинг фикримизча, бизнинг 

шароитимизга хос, ўзбекчилигимизга хос хусусиятлардан келиб чиқади.  

Ижтимоий психологик сўров мобайнида  биз албатта респондентларнинг 

дунёқарашларига алоҳида эътибор қаратдик. Маълум бўлдики, сўровномада 

қатнашган раҳбар хотин-қизларнинг аксарияти истиқболда ўз билим ва 

савияларини янада орттириш, ўзлари фаолият кўрсатаётган соҳада 

билимдонликларини оширишни истайдилар: бундай позициядагилар 

респондентларнинг 75 фоизини ташкил этди. Бу омил уларнинг келгусида 

муваффақиятли ишлашларида ва шу билан биргаликда якка-психологик 

жиҳатдан шахс сифатида ҳам ўсишларига туртки бўлишини ҳам улар яхши 

англайдилар. Шу маънода респондентларнинг 70 фоизи ўзларига нисбатан 

баҳолари адекват эканлигини, ўз устида ишламагунча кўпчилик эътирофига 

эришиш мушкуллигини биладилар. Бу маълумотлар уларнинг ижтимоий 

жиҳатдан билимдонликлари яхши эканлигидан, ходимлар билан ишлаганда 

ҳам психологик жиҳтадан пишиқ раҳбарлар бўлишлари учун замин 

эканлигидан дарак беради. Чунки ўзига нисбатан баҳо адекват бўлгандагина 

раҳбар фаолияти самарали бўлишига ишониш мумкин. Шунинг учун бўлса 

керак, “Раҳбарлик фаолиятингизга профессионал маҳоратингизни ошириб 

боришингизнинг таъсири борми?” деб берилган саволга респондентларнинг 

78 фоизи ижобий жавоб бердилар. Профессионал маҳоратли шахсгина 

уларнинг фикрича, раҳбарликнинг нозик ва мураккаб жиҳатларини ҳам 

эгаллай олади ва ўз ишини самарали уддалайди. Тадқиқотимиз мақсади 

нуқтаи назаридан бизга методиканинг Е омили, яъни, “бўйсунувчанлик-

доминантлик” сифатларининг респондентларимизда қай даражада намоён 

бўлганлиги қизиқтирди. 

Хулоса қилиб айтганда раҳбар хотин-қизларнинг 36 фоизи ўзларини 

мутлоқ мустақил, керак бўлса, ҳар қандай шароитда ўзларини устун – 

доминнат тутиш орқали, ўзлигини, ўзининг ким эканлигини намоён қилишга 

тайёр экан. Фақатгина 8 фоиз жавобларда ўзларидаги тобеликни тан олиш 

ҳолатлари мавжуд, чунки улар биринчи навбатда хато қилиб қўйишдан 

қўрқишади. Респондентларнинг қолган тенг ярми барча раҳбарларга хос 

бўлган эҳтиёткорлик, зийраклик, шошмасдан, ўйлаб мулоҳаза юритиш, 

жиддийлик, атрофга эътиборлилик каби сифатларни ўзларида мавжудлигини 

тан олганлар. Демак, замонавий аёл раҳбарлар ҳам эркакларга хос, деб 

эътироф этилган сифатларнинг ўзларида мавжудлигини билишади ва ушбу 

сифатлар инсонлар билан ишлаганда маъқул эканлигини тўла англайдилар. 

